
29-10-2026 

Inatsisartut suleriaasianni § 37, imm. 1 naapertorlugu Naalakkersuisunut  

apeqqut imaattoq matumuuna saqqummiunneqarpoq: 

 

Naalakkersuisunut apeqqutit: 

1. Naalakkersuisut silap pissusiata allanngoriartornerata Kalaallit Nunaanni 

innuttaasut peqqissusaannut isumannaallisaanerannullu sunniutaanik qanoq 

misissuisimappat, aammalu sumiiffikkaartumik aarlerinartunik nalilersuinerit 

suut maannamut suliarineqarsimappat? Misissuinerit naliliinerillu pigineqartut 

ilanngullugit tunniuteqquneqarput. 

2. Nunatta Kitaani, Avannaani, Kujataani aamma Nunatta Kangiani, pingaartumik 

illoqarfinni nunaqarfinnilu avinngarusimasuni, silap pissusiata 

allanngoriartornerata kingunerisaanik sikup allanngorarneranut, nunap 

qeriuaannartup aakkiartorneranut, silap sakkortusineranut, qaqqat 

sisoorsinnaanerannut aammalu attaveqaasersuutit 

ajoquserneqarsinnaanerannut qanoq upalungaarsimaneqarpa? 

Sumiiffikkaartumik upalungaarsimanermut pilersaarutit atuuttut, kingullermik 

nutarterneqarnerat aammalu amigaatit ilisimaneqartut pillugit paasissutissat 

tunniuteqquneqarput. 

3. Naalakkersuisut silap pissusiata allanngoriartornerata innuttaasut 

peqqissusaannut isumannaallisaanerannullu sunniutaanik 

pinaveersaartitsinissamut sumiiffikkaartumik iliuusissatut pilersaaruteqarpat? 

a. Kommunit, peqqinnissaqarfik, annaassiniartut aamma upalungaarsimasut 

akornanni suleqatigiinneq qanoq aaqqissuussaava, aammalu pilersaarutit 

naammassineqarnissaat, sungiusarnerit aamma pisariaqartinneqartunik 

aningaasaliissuteqarnissaq qanoq qulakkeerneqassappat? 

(Inatsisartunut ilaasortaq Mette Arqe-Hammeken, Naleraq) 

Tunngavilersuut: 

Silap pissusiata allanngoriartornera avatangiisinut pinngortitamullu kisimi sunniuteqanngilaq, 

aammali innuttaasut peqqissusaannut, isumannaallisaanerannut, angallannermut aammalu 

inuiaqatigiinni pingaarutilinnik sullissinerup ingerlaannarnissaanut sunniuteqarsinnaalluni. 

2026-mi oktobarimi saqqummiunneqartumi ilisimatusarnikkut misissuinermi Europami 

illoqarfinni 854-ini aasakkut kiannerujussuarneranut attuumassuteqartumik inuit 50.391-it 

toqusimasutut naatsorsorneqarput. Taakkunannga 32.619-it inuit pilersitaannik silap 

pissusiata allanngoriartorneranut attuumassuteqartinneqarput. Kisitsisit taakku 

ilisimatusarnikkut naatsorsuinernik tunngaveqarput, toqusimasut ataasiakkaarlugit 

uppernarsarneqarsimasutut isigineqassanngillat. 

Kalaallit Nunaanni pissutsit Europamut sanilliullugit allaanerupput. Nunatsinni pingaartumik 

sikup allanngoriartornera, nunap qeriuaannartup aakkiartornera, silap allanngorarnerulernera, 

qaqqat sisoorsinnaanerat aammalu sineriatsinni allannguutit innuttaasut ulluinnarni 

inuunerannut, angallannermut, illunut, imermik pilersuinermut aamma attaveqaasersuutinut 

sunniuteqarsinnaapput. 

Silap pissusiata allanngoriartornera peqqinnissaqarfimmut aamma unammilligassanik 

pilersitsisinnaavoq. Assersuutigalugu silap pissusii peqqutigalugit angallanneq ajornarsippat, 

napparsimasut angallanneqarnerat, nakorsamit ikiorserneqarsinnaanerat aammalu 

pisariaqartinneqartunik nakorsaatinik pilersorneqarnerat ajornarnerulersinnaapput. 

Pingaartumik nunaqarfinni mikinerusuni illoqarfinnilu avinngarusimasuni, peqqinnissamut 

sullissinermut, annaassiniarnermut imaluunniit upalungaarsimanermut periarfissat 

killeqarsinnaammata, sumiiffinni assigiinngitsuni pissutsinut naleqqussakkamik 

piareersimanissaq pingaaruteqarpoq. 

Upalungaarsimaneq pillugu Inatsisartut inatsisaat nr. 14, 26. maj 2010-imeersoq 

naapertorlugu kommunit upalungaarsimanermut pilersaarusiortussaapput, Naalakkersuisullu 

suliassaqarfinni assigiinngitsuni upalungaarsimanermik ataqatigiissaarinissamut 

akisussaaffeqarput. 

Naalakkersuisut 2026-mi juunimi pinngortitami ajunaarnersuaqarfiusinnaasuni 

aarlerinartunik nalilersuinissamut ataatsimoortumik periuseq aalajangiuppaat. Aamma 2026-

mi septembarimi EU-mit immikkut ilisimasallit nunatsinni upalungaarsimanermik 

misissuinissaat nalunaarutigineqarpoq. 

Taamaattumik pingaaruteqarpoq paasissallugu suliniutit taakku innuttaasut peqqissusaannut 

isumannaallisaanerannullu qanoq sunniuteqassanersut, aammalu nunatsinni sumiiffiit 

tamarmik, ilanngullugit nunaqarfiit avinngarusimasut, qanoq ilaatinneqarnersut. 

Innuttaasut najugaqarfii apeqqutaatinnagit isumannaatsumik inuuneqarsinnaanissaat, 

peqqinnissamut sullissinermut periarfissaqarnissaat aammalu ajunaarnersuaqartillugu 

pisariaqartinneqartumik ikiorserneqarsinnaanissaat qulakkeerneqartariaqarpoq. 

Tamanna tunngavigalugu Naalakkersuisut ilisimasaasa, pilersaarutaasa, suleqatigiinnerisa 

aammalu sumiiffikkaartumik upalungaarsimanerup killiffiata erseqqissarneqarnissaa 

siunertaralugu apeqqutit saqqummiunneqarput. 

 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


